Supliches
2a Domënia de Nadè Aaaa
Bëgn düc se dejidrëia da podëi vire tla pesc. 
Mo la pesc ne vëgn nia da sora, i messun se dé da fá por la pesc.
Inultima é la pesc na scincunda de Dî, y do chëra orunse perié:
Al'invocaziun "Signur, re dla pesc" respognunse "scinchi al monn la pesc."
1) I periun che Chël Bel Dî benedësces les bries y i sforc dl papa, di vëschi, di proi
y de döta la Dlijia por la pesc danter i popui. (chît)
Signur, re dla pesc – scinchi al monn la pesc.
2) I periun do poscibilités de vita y de formaziun por la jënt ti stac dala meseria:
ch’al crësces la solidarité di popui che se stá bëgn y ch'al ne vëgnes nia arobé fora 
les richëzes dla tera y desdrüt l'ecuiliber dla natöra. (chît) 
Signur, re dla pesc – scinchi al monn la pesc.
3) I periun por la jënt amarada y che á debojëgn de guern,
ch'ara vëgnes daidada y ais porsones che ti stá dlungia y ti alisirëia la vita.  (chît)
Signur, re dla pesc – scinchi al monn la pesc.
4) I periun por la vita de nosta comunité: ch'ara vëgnes iluminada dala Parora de Dî 
y ch'i s’incuntunse un l’ater cun misericordia y pordenanza. (chît) 
Signur, re dla pesc – scinchi al monn la pesc.
5) I periun por les porsones de nosta comunité che tol pert a nostes zelebraziuns liturgiches
ascutan le radio dla cöra. (chît)  Signur, re dla pesc – scinchi al monn la pesc.
6) I periun do la pesc eterna por nüsc morc:
che les colpes vëgnes pordenades y ch'ai röies tla ligrëza de tüa reconziliaziun. (chît) 
Signur, re dla pesc – scinchi al monn la pesc. 
Oh Bel Dî,
a düc chi che á tut sö to Fi Gejú Crist, ti aste dé la potesté da deventé tü fis.
Ch'al nen sides tröc ince incö che le toles sö, süa parora, süa manira de vire, süa iustizia, 
y ch'ai ciafes insciö tüa pesc sëgn y por dagnora. Amen.
ACLAMAZIUNS - KYRIE
Signur Gejú Crist, tö es le Fi dl Dî etern, gnü sön nosta tera a nes lascé sintí so amur y süa misericordia.



Kyrie eleison / Signur, pieté
Signur Gejú Crist, tö es le scomenciamënt y le travert dla storia dl monn, 
olache Chël Bel Dî nes desmostra süa bunté y providënza. 





Christe eleison / Crist, pieté
Signur Gejú Crist, tö es la fundamënta dla fede, che nes dá forza, speranza y fidënza da afrunté nosta vita.  



Kyrie eleison / Signur, pieté
